
    各位老師，各位同學，大家午安，我是 802魏于婷，我是今天的報報小達人，今

天，我要為大家播報的內容，是：多謝恁 

     有人感謝天感謝地、感謝老母佮老爸；有人感謝老師 的牽教、感謝同學的陪

伴。啊若我咧？ 國小六年的時，老師叫阮每一个人做一本家己的畢業 紀念冊，愛共

國校的生活寫落來閣畫落來，逐家聽甲霧嗄 嗄。往過紀念冊攏嘛予翕相館做的，逐

家佮同學翕幾張仔 相片就好，今年是按怎愛家己做？老師講：「今年逐个人攏 愛加

做一本獨一無二的紀念冊。」 鬥陣六冬，死忠兼換帖的好朋友攏欲分開矣，阮想著 

過去的種種，就緊共寫落來，寫了閣再改、畫了閣再拊。 會記得有一冬我出車禍蹛

院，老師捾蘋果來病院看我，伊 共我惜惜閣講：「你愛堅強、愛保重，逐家攏咧等你

喔！」 有一擺老師去開會，教室予人關甲暗眠摸，老師轉來 的時，雄雄門開開、電

火光矣，足大聲的生日快樂歌佮噗 仔聲害老師掣一趒，紲落來逐家共老師攬牢牢，

予老師生 日彼工歡喜甲目屎四淋垂。 這幾冬來，全班嘛有真媠的記持，值得一世人

留念。 阮做伙演戲、做伙答喙鼓，參加籃球、跤球佮野球的比賽。 老師定定講成功

毋通驕傲、失敗袂使餒志。阮閣分工，做 伙寫作、畫圖、錄音，全班共同完成一本

足心適的尪仔冊。 老師呵咾甲，講逐家攏是作家，畢業的時，每一个人攏會 當提逐

家做伙做的尪仔冊，佮家己創作獨一無二的紀念冊 轉去。 想著咧欲畢業，逐家毋甘

分開，學牛郎、織女共七月 初七定做同窗會的日子。看著校園的鳳凰花，我佇紀念

冊 畫一幅圖閣寫一首詩：「花瓣飛甲滿四界，蟬仔叫甲頭犁犁。 約束七夕同窗會，

想著袂睏到五更。」彼暗，我真正目睭 金金到天光喔。 老師講：「毋管冊讀了好抑



䆀，毋管錢趁了濟抑少，荏 荏馬嘛有一步踢，一枝草一點露、天無絕人之路。後擺

逐 家仝款愛做一个好品行的人，只要揣出家己的興趣，好好 仔學幾項仔工夫，認真

拍拚、一步一跤印，行行攏嘛會出 狀元。」 感謝爸母共阮晟，感謝老師佮同學的陪

伴，予阮脫離 病疼，行過國小的歡喜佮鹹酸苦汫。多謝恁！ 

以上是今天的 Happy播，多謝收聽！期待下次再相見！ 

 


